
ბეჟან დადიანი

ბეჟან დადიანი (გ. 1728), ოდიშის მთავარი 1714–28, გიორგი II ლიპარიტიანის ძე. 1704-
იდან „ლეჩხუმის ბატონად“ ითვლებოდა. 1714 მამა ციხეში გამოკეტა, მისი „მისანდონი“
ამოხოცა და თვითონ დადიანი გახდა. ბ. დ. თავიდანვე თავისი ხელისუფლების
განმტკიცებას, ოდიშის სამთავროს გაფართოებას, ლიხთ-იმერეთში პირველობის
მოპოვებასა და აქედან თურქი დამპყრობლების განდევნას ცდილობდა. განსაკუთრებით
გაძლიერდა იგი 1720– 21-იდან, როცა იმერეთში ახლად გამეფებული ალექსანდრე V-ის
მეურვეობა ჩაიგდო ხელში. ახალგაზრდა მეფეს მან ცოლად შერთო თავისი ასული მარიამი
და 1721–28 იმერეთის სამეფოს ფაქტობრივი გამგებელი გახდა. ბევრჯერ მეფის მოკვლაც
დააპირა, მაგრამ ვერ მოახერხა. ალექსანდრე V ცდილობდა აღეკვეთა მისი ძლიერება,
არც ოსმალეთს მოსწონდა გაძლიერებული ვასალი, რ-საც რუსეთის მომხრეობას
აბრალებდნენ. ასეთ ვითარებაში ალექსანდრემ შინაური მტრების წინააღმდეგ
დახმარებისათვის ოსმალებს მიმართა. ბ. დ. გეგუთს უსუფ-ფაშის კარავში მოკლეს.

